Коми Республикаын заводитіс уджавны выль социальнӧй отсӧг

2013 вося тӧвшӧр тӧлысь 1 лунсянь семьяяслы, кӧні 2012 вося ӧшым тӧлысь 31 лун бӧрын чужис коймӧд либӧ сы бӧрын кага, быд тӧлысь кутасны сетны сьӧм. Сылысь мындасӧ урчитӧма Комиын быд кагалы овны судзсяна вынсьӧдӧм сьӧм серти (2012 вося 4 кварталын сійӧ вӧлі шӧркодя 7873 шайт). Тайӧ социальнӧй отсӧгсӧ семья вермас босьтны кагалы 3 арӧс тыртӧдз. 

Кыдзи пасйис Коми Республикаса йӧзлы отсӧг сетан агентствоса юрнуӧдысь,  сьӧм отсӧг босьтан медшӧр условие — семьялӧн ӧтувъя чӧжӧс. «Бать-мама да куим челядя, сы лыдын пузчужӧм кагаа, семьяыс кӧ олӧ республикаса лунвыв климатическӧй зонаын да сылӧн тӧлысся ӧтувъя чӧжӧсыс оз пет 40 сюрс шайтысь, а войвыв климатическӧй зонаын — 45 сюрс шайтысь, татшӧм семья вермӧ оформитны гӧля олысь семьялысь статус. Тайӧ сетӧ сылы инӧд босьтны содтӧд сьӧм отсӧг», - гӧгӧрвоӧдіс И. Семяшкин.

Сійӧ пасйис, мый содтӧд сьӧм отсӧгыс лоӧ «семьялӧн дінму капитал дорӧ  содтӧдӧн», кутшӧмӧс босьтӧ республикаса быд семья коймӧд да сы бӧрын чужӧм кага дырйи. Сійӧ сідзжӧ казьтыштіс, мый судзсьытӧма олысь семьяяслы коймӧд да сы бӧрын чужӧм кага дырйи республикаын быдтӧлысся сьӧм отсӧгсӧ пыртӧма «Россия Федерацияса демография политика олӧмӧ пӧртан мераяс йылысь» Россияса Президентлӧн 2012 во ода-кора тӧлысь 7 лунся 606 №-а Индӧд серти.

«Уна семья, кӧні эм нин кык кага, оз кӧсйы чужтыны нӧшта челядьӧс, сы вӧсна мый майшасьӧны семьялӧн тырмана олӧм вӧсна.  И тайӧ гӧгӧрвоана, ӧд кор мамыс декретын, а сэсся отпускын ичӧт кага быдтӧм кузя, семьялӧн чӧжӧсыс вермӧ чинны. Содтӧд сьӧм отсӧгӧн татшӧм гозъяяслӧн эм бур позянлун видзны семья сьӧмкудлысь зумыдлунсӧ», - юӧртіс И. Семяшкин.

Коми Республикаса йӧзлы отсӧг сетан агентстволӧн донъялӧм серти, 2013 воын выль социальнӧй отсӧгнас республикаын вермасны вӧдитчыны 200-ысь унджык семья.
*** Сьӧм отсӧг босьтӧм могысь гражданалы колӧ шыӧдчыны йӧзлы отсӧг сетан канму услугаясӧн могмӧдан шӧринъясӧ асланыс оланін серти.
